
Batera jotzen ari 

Euskaldunoi dagokigunez, ha-
rritzeko ere moduan ari dira ba-
tera Madrile eta Parise. Eta ez gu-
darien zafrakuntzan bakarrik. 

Fraintzi aldean, euskararen in-
guruan zegoen Unibertsitate mai-
lako Diploma bakarra, DEUG de-
lakoa, deuseztatu egin dute. 
Espaini aldean, eta ia-ia egun be-
retan, «Selectividad» delakoan, 
hizkuntza arrotzen artean katalana 
eta galiziera baliagarritzat onartu 
badituzte ere, euskara kanpoan 
uztea erabaki dute. 

Berbera da helburua bi hiribu-
ruotan, noski gure nazio-hizkun-
tzari funtzioak kentzea; bere gi-
zarte balioa, bestela esanda. Eta 
Unibertsitate kutsua duten guztie-
tan bereziki. Folklorekerietan eus-
kal hitzen bat noiztenka, tira; 
baina, Unibertsitatean? Utikan! 

Paristarrak, inperialismoaren ze-
reginetan luzaz trebaturik eta zail-
durik, madrildarren eredu bihurtu 
dira. Eta Campos-en beldurrak eta 
Bretainiako DIWAN elkarteko zu-
zendarien beldurrak bateratsu 
azaldu dira aste hauetan. Bretoin-
darrek, DIWAN eskolen amaia 
gainean somaturik, Per Denez ira-
kaslearen proposamenaren 
arauera, Strasburgon-edo gose-
opor publikoa hasteko asmoa era-
kutsi dute. Hizkuntzari eta idazle 
famatu batzuk (Martinet, Calvet, 
Memmi) dei etsi bat egin diote 
Chirac-i. Seaskako aberkideek, 
bestalde, ezin beltzago ikusten 
dute Iparraldeko 21 ikastolen etor-
kizuna; eta Hazparnen joan den 
abuztuaren 28an ikastola-mul-
tzoari nola edo hala eustea era-
baki badute ere, hesteko meha-
txua gain-gainean dago. Eta hori 
azalduko da garbiki Baionan dato-
rren 26an ospatuko den manifes-
tazioan. 

Gure bi etsaiek ongi dakite, ge-
ronek baino hobeki dudarik gabe, 
gure martiriak, torturatuak eta 
ahaleginak oro, nazio-hizkuntza 
suntsituz gero, alferrik izango lira-
tekeela. 

